
ዳግም፡ ምጽአት፡ ለክርስቶስ፡ ወትንሣኤ፡ ምውታን ። ዘነገሮ፡ ለጴጥሮስ፡ እለ፡ ይመውቱ፡ በእንተ፡ ኃጢአቶሙ፡ እስመ፡ ኢዓቀቡ፡ ትእዛዞ፡ ለእግዚአብሔር፡ ፈጣሪሆሙ፡
ወዘንተ፡ ሐለየ፡ ከመ፡ ያእምር፡ ምሥጢሮሙ፡ ለወልደ፡ እግዚአብሔር፡ መሐሪ፡ ወመፍቀፌ፡ ምሕረት ። ወእንዘ፡ ይነብር፡ ውስተ፡ ደብረ፡ ዘይት፡ ቀርቡ፡ ኀቤሁ፡ እሊአሁ፡ ወሰገድነ፡ ንሕነ፡ ወአስተበቋዕናሁ፡ በበ፡ ባሕቲተነ፡ ወሰአልናሁ፡ እንዘ፡ ንብሎ፡ ንግበር፡ ምንት፡ ተኣምሪሁ፡ ለምጽአትከ፡ ወለ፡ ሕልቀተ፡ ዓለም ። ከመ፡ ናእምር፡ ወንለቡ፡ ጊዜ፡ ምጽአትከ፡ ወናለብዎሙ፡ ለእለ፡ ይመጽኡ፡ እምድኅሬነ፡ እለ፡ ንሰብክ፡ ሎሙ፡ ቃለ፡ ወንጌልከ፡ ወንሠይሞሙ፡ ውስተ፡ ቤተ፡ ክርስቲያንከ ። ከመ፡ እሙንቱኒ፡ ሰሚዖሙ፡ ይትዐቀቡ፡ ከመ፡ ይለብው፡ ጊዜ፡ ምጽአትከ ። ወአውስአነ፡ እግዚእነ፡ እንዘ፡ ይብለነ፡ ዑቁ፡ ኢያስሕቱክሙ፡ ወኢትኩኑ፡ ኑፉቃነ፡ ወኢታምልኩ፡ ባዕደ፡ አማልክተ ። ብዙኃን፡ይመጽኡ፡ በስምየ፡ እንዘ፡ ይብሉ፡ አነ፡ ውእቱ፡ ክርስቶስ፡ ኢትትአመንዎሙ፡ ወኢትቅረብዎሙ ። እስመ፡ ምጽአቱሰ፡ ለወልደ፡ እግዚአብሔር፡ ኢይትዓ[ወ]ቅ፡ አላ፡ ከመ፡ መብረቅ፡ ዘያስተርኢ፡ እምጽባሕ፡ እስከ፡ ምዕራብ፡ ከማሁ፡ እመጽእ፡ በደመና፡ ሰማይ፡ ምስለ፡ ኃይል፡ ብዙኅ፡ በስብሐትየ፡ እንዘ፡ መስቀልየ፡ የሐውር፡ ቅድመ፡ ገጽየ፡ እመጽእ፡ በስብሐትየ፡ እንዘ፡ ምስብዒተ፡ አበርህ፡ እምፀሐይ፡ እመጽእ፡ በስብሐትየ፡ ምስለ፡ ኵሎሙ፡ ቅዱሳንየ፡ መላእክትየ፡ አመ፡ ያነብር፡ አቡየ፡ አክሊለ፡ ዲበ፡ ርእስየ፡ ከመ፡ እኴንን፡ ሕያዋነ፡ ወምውታነ፡ ወእፈዲዮ፡ ለኵሉ፡ በከመ፡ምግባሩ ።
ወአንትሙሰ፡ አእምሩ፡ እምበለስ፡ አምሳሊሁ፡ እም ከመ፡ ወፅአ፡ ሠርጹ፡ ወለምለመ፡ አዕጹቂሁ፡ አሜሃ፡ ይከውን፡ ኅልቀተ፡ ዓለም ። ወአውሣእክዎ፡ አነ፡ ጴጥሮስ፡ ወእቤሎ፡ ፈክር፡ ሊተ፡ በእንተ፡ በለስ፡ ወበአይቴ፡ ናአምር፡ እስመ፡ ለለ፡ መዋዕሊሁ፡ ይሠርፅ፡ በለስ፡ ወለለ፡ ዓመቱ፡ ያገብእ፡ ፍሬሁ፡ ወለአጋእስቲሁ፡ ምንት፡ ውእቱ፡ አምሳሊሁ፡ለበለስ፡ ኢያእመርነ፡ ወአውስአኒ፡ ሊቅ፡ ወይቤለኒ፡ ኢያእመርከኑ፡ ከመ፡ ዕፀ፡ በለስ፡ ቤተ፡ እ[ሰ]ራኤል፡ ውእቱ ። በከመ፡ ተከለ፡ ብእሲ፡ ውስተ፡ ገነቱ፡ በለስ፡ ወኢፈረየት፡ ወኀሠሠ፡ ፍሬሃ፡ ጕንዱየ፡ ዓመተ፡ ወኢረኪቦ፡ ይቤሎ፡ ለአቃቤ፡ ገነቱ፡ ሥርዋ፡ ለዛቲ፡ በለስ፡ ከመ፡ ኢታጽ[ር]ዕ፡ ለነ፡ ምድርነ ። ወይቤሎ፡ ዓቃቤ፡ ገነት፡ ለእግዚአብሔር፡ ላእክ፡ ንጸሐይያ፡ ወንከሪ፡ ሐመደ፡ በታሕቴሃ፡ ወንሰቂያ፡ ማየ ። ወለእመ፡ ኢፈረየት፡ በዛቲ፡ ሰዓት፡ ናሴስል፡ ሥረዊሃ፡ እምውስተ፡ ገነት፡ ወንተክል፡ ካልአ፡ ህየንቴሁ፡ ኢለበውከኑ፡ ከመ፡ ዕፀ፡ በለስ፡ ቤተ፡ እስራኤል፡ ውእቱ፡ ወቦ፡ እቤለከ፡ ሶበ ፧ ለምለመ፡ አዕፁቂሁ፡ በደኃሪ፡ ይመጽኡ፡ ሐሳዊያነ፡ መሲሕ፡ ወይሴፈው፡ ከመ፡ አነ፡ ውእቱ፡ ክርስቶስ፡ ዘመጻእኩ፡ ውስተ፡ ዓለም፡ ወሶበ፡ ርእዩ፡ እከየ፡ ምግባሩ፡ ይገብኡ፡ ድኅሬሆሙ፡ ወይክሕድዎ፡ ዘይብሉ፡ ስብሐተ፡ አበዊነ ። ዘሰቀልዎ፡ ለቀዳማዊ፡ ክርስቶስ፡ ወጌገዩ. ፈድፋደ፡ ወዝንቱሰ፡ ሐሳዊ፡ ኢኮነ፡ ክርስቶስ ። ወሶበ፡ አበይነ ይዎ፡ ይቀትል፡ በመጥባሕት፡ ወይከውኑ፡ ብዙኃን፡ ሰማዕት፡ አሜሃኬ፡ ለምለመ፡ አዕፁቂሁ፡ ለበለስ፡ ዝውእቱ፡ ቤተ፡ እስራኤል፡ ባሕተ ባሕቲቱ፡ ይከውኑ፡ ሰማዕተ፡ በእደ፡ ዚአሁ፡ ብዙኃን፡ ይመውቱ፡ ወይከውኑ፡ ሰማዕተ ። እስመ፡ ይትፈነው፡ ሄኖክ፡ ወኤልያስ፡ ከመ፡ ያለብውዎሙ፡ ከመ፡ ውእቱ፡ መስሕት፡ ዘሀለወ፡ ይመጽእ፡ ውስተ፡ ዓለም፡ ወይገብር፡ ተኣምረ፡ ወመንክረ፡ ለአስሕቶ፡ ወበእንተዝ፡ እለ፡ ሞቱ፡ በእደ፡ ዚአሁ፡ ይከውኑ፡ ሰማዕተ፡ ወይትኌለቁ፡ ምስለ፡ ሰማዕት፡ ኄራን፡ ወጻድቃን፡ እለ፡ አስመርዎ፡ ለእግዚአብሔር፡ በሕይወቶሙ፡
ወአርአየኒ፡ ውስተ፡ የማኑ፡ ነፍሰ፡ ኵሉ፡ወውስተ፡ፀጋመ፡ እራኁ፡ እንተ፡ ትትገመር፡ አምሳል፡ በደኃሪ፡ ዕለት፡ ወዘከመ፡ ይትሌለዩ፡ ጻድቃን፡ ወኃጥኣን፡ ወዘከመ፡ ይገብሩ፡ ርቱዓነ፡ ልብ፡ ወዘከመ፡ ይሰረው፡ አማጽያን፡ ለዓለመ፡ ዓለም ። ርኢነ፡ ዘከመ፡ ይበክዩ፡ ኃጥዓን፡ በዐቢይ፡ ምንዳቤ፡ ወኃዘን፡ እስከ፡ ኵሉ፡ ዘርእየ፡ በአዕይንቲሆሙ፡ ይበክዩ፡ እመሂ፡ ጻድቃን፡ ወእመሂ፡ መላእክት፡ ወኣዲ፡ ለሊሁ ። ወአንሰ፡ ተስእልክዎ፡ ወእቤሎ፡ እግዚኦ፡ አብሐኒ፡ ከመ፡ እንብብ፡ ቃልከ፡ በእንተ፡ እሉ፡ ኃጥኣን፡ እስመ፡ ሐየሶሙ፡ ሶበ፡ ኢተፈጥሩ፡ ወአውሥ[አ]ኒ፡ መድኅን፡ ወ[ይ]ቤለኒ፡ ኦጴጥሮስ፡ ለምንት፡ ከመዝ፡ ትብል፡ የኀይሶሙ፡ [ኢ]ተፈጥሮ፡ እስመ፡ አ[ን]ተ፡ ዘትትቃወሞ፡ ለእግዚአብሔር፡ ወኢኮነ፡ አንተ፡ ዘትምሕሮሙ፡ እኔሁ፡ ልሕኵተ፡ ዚአሁ፡ እስመ፡ ውእቱ፡ ፈጠሮሙ፡ ወአምጽኦሙ፡ ኀበ፡ ኢሀለው ። ወሶበ፡ ርኢከ፡ ሰቆቃወ፡ ዘይከውን፡ ለኃጥኣን፡ በደሐሬ፡ መዋዕል፡ ወበእንተዝ፡ ሐዘነ፡ ልብከ፡ ወዘሰ፡ አበሱ፡ በልዑል፡ አርእየከ፡ ምግባሮሙ፡

[bookmark: _Hlk215601735]ወኀበ፡ ዝንቱ፡ ላኅብ፡ ግብ፡ ዓቢይ፡ ወዕሙቅ፡ ጥቀ፡ ው..᎓ቱ፡ ወይውሕዝ፡ ኵሉ፡ ዘእምኵለሄ ። ኵነኔ፡ ወሰቆራር፡ ጽብ፡ ወአንስቲያሆሙ፡ ውሑጣት፡ እስከ፡ ከሳውዲሆሙ፡ ወይዴየና፡ በጻዕር፡ ዓቢይ ። እሉኬ፡ እሙንቱ፡ እለ፡ ያወጽኣ፡ ውሉዶን፡ ወያማስና፡ ግብረ፡ እግዚአብሔር፡ ዘለሐኰ፡ወአንጻረ፡ ገጾን፡ መካነ፡ ካልአ ᎙ ኀበ፡ ይነብሩ፡ ውሉዶን፡ አላ፡ ክልኤሆን፡ ሕያው፡ ወይግዕሩ፡ ኀበ፡ እግዚአብሔር፡ ወይመጽእ፡ መብረቅ፡ ወእምውስተ፡ ሕፃናት፡ መቅዳሕተ፡ ውስተ፡ አዕይንቲሆሙ፡ ለእለ፡ በዝንቱ፡ ዝሙት፡ ገብራ፡ ሙስናሆን፡ ካልእ፡ እደው፡ ወአንስት፡ ይቀውሙ፡ ዕራቆሙ፡ መልዕልተ፡ ህየ፡ ወውሉዶሙ፡ ይቀውሙ፡ ህየ፡ አንጻረ፡ ገጾሙ፡ ውስተ፡ መካነ፡ መሐውዝ፡ ወግዑር፡ ወይን[ህ]ኩ፡ ወይግዕሩ ። ኀበ፡ እግዚአብሔር፡ በእንተ፡ አዝማዲሆሙ፡ እሉ፡ እሙንቱ፡ እለ፡ አስተቱ፡ ወረገሙ፡ ወተዓደው፡ ትእዛዝከ፡ ወሞቱ፡ ወረገሙ፡ መልአከ፡ ዘለሐኰ፡ ወሰቀሉ፡ ኪያነ፡ ወደንጸው ። ብርሃነ፡ ለኵሉ፡ ወወሀብከ፡ ሐሊበ፡ እማቲሆን፡ ይውሕዝ፡ እምአጥባቲሆን፡ ወይረግዕ፡ ወይፀይእ፡ እምውስቴቱ፡ አራዊተ፡ በላዕያነ፡ ሥጋ፡ ወይወፅኡ፡ ወይትመየጡ፡ ወያዴይንዎሙ፡ ለዓለም፡ ምስለ፡ አምታቲሆን፡ እስመ፡ ኀደጉ፡ ትእዛዘ፡ እግዚአብሔር፡ ወቀተሉ፡ ውሉዶሙ፡ ወለውሉዶሙሰ፡ ይሁብዎሙ፡ ለመልአክ፡ ጥምላኮስ፡ ወእለ፡ ቀተልዎሙሰ፡ ይደይንዎሙ፡ ለዓለም፡ እስመ፡ ዘ[ይ]ፈቅድ፡ እግዚአብሔር፡
ያመጽእ፡ መልአከ፡ መዐቱ፡ ዕዝራኤል ። ዕደ፡ ወአንስተ፡ እለ፡ ውዑያን፡ መንፈቆሙ፡ ወይወድይዎሙ፡ ውስተ፡ መካነ፡ ጽልመት፡ ዘገሃነም፡ ዘእድ፡ ወመንፈሰ፡ መዓት፡ ይቀስፎሙ፡ በኵሉ፡ መቅሰፍት፡ ወዘኢይነውም፡ ዕፄ፡ ይበልዖሙ፡ አማዑቶሙ፡ እሙንቱ፡ ሰዳድያኒሆሙ፡ ወምግኣኒሆሙ፡ ለጻድቃንየ፡ ወኀቤሆሙ፡ ለእለ፡ ህየ፡ ካልኣነ፡ ዕድ፡ ወአንስት፡ ወየኀይኩ፡ ልሳኖሙ፡ ወያጼዕርዎሙ፡ በርሱን ። ኃጺን፡ ወያውዕይዎሙ፡ አዕይንቲሆሙ፡ እሉ፡ እሙንቱ፡ ጽሩፋነ፡ ወመያጥያኒሃ፡ ለጽድቅየ፡ ለካልኣን፡ እድ፡ ወአንስት፡ ወምግባራቲሆሙ፡ በትዕግልት፡ ይመትሩ፡ ከናፍሪሆሙ፡ ወእሳት፡ ይበውእ፡ ውስተ፡ አፉሆሙ፡ ወአማዑቶሙ፡ እለ፡ አሞቱ፡ ሰማዕት ። ሐሰት፡ ወኀቤሆሙ፡ ለእለ፡ ቀርቡ፡ መካነ፡ በእብነ፡ ሐውልት፡ ዘእሳት፡ ወይበልሕ፡ ሐውልቱ፡ እመጥባኅት፡ ዕድ፡ ወአንስት፡ እለ፡ ያለብሱ፡ መሳህግታተ፡ ወአጽርቅተ፡ ርሱሐ፡ ወይወድይዎሙ፡ ውስቴቱ፡ ከመ፡ ይትኰነኑ፡ ኵነኔ፡ ጻዕር፡ ዘኢየኀልቅ፡ እሉ፡ እሙንቱ፡ እለ፡ ይትዌከሉ፡ በብዕሎሙ፡ወእቤር፡ ወብእሲተ፡ እጓለ፡ ማውታ፡ ተዐወሩ፡ ላዕለ፡ እግዚአብሔር፡
ወመካነ፡ ካልአ፡ ኀቤሁ፡ ሎቱ ። ወጽጉባነ፡ ጽብ፡ ወይወድይዎ 'ሙ፡ ውስ ውስቴቱ፡ ዕድ፡ ወአንስት፡ እስከ፡ ብረኪሆሙ፡ እሉ፡ እሙንቱ፡ እለ፡ ይሌቅሑ፡ ወርዴ፡ ይነሥኡ፡ ወካል[እ]ን፡ ዕድ፡ ወአንስት፡ እምነ፡ ነዋኅ፡ ያጸድፎሙ፡ ርእሶሙ፡ ወካዕበ፡ ይ‛ብኡ፡ ወይረውጹ፡ ወያጌብርዎሙ፡ አጋንንት፡ እሉ፡ እሙንቱ፡ መጣዕዋነ፡ ወይረስይዎሙ፡ ውስተ፡ ጽንፈ፡ ሕሊና፡ ወይፀድፉ፡ ወውእቱ፡ ከመዝ፡ ይገብሩ ። ወትረ፡ ለዓለም፡ ይደየኑ፡ እሉ፡ እሙንቱ፡ እለ፡ ይመትሩ፡ ሥጋሆሙ፡ ሐዋርያነ፡ ብእሲ፡ ወአንስት፡ እለ፡ ሀለዋ፡ ምስሌሙ፡ ወውስቴቱ፡ እለ፡ ከመ፡ እንስት፡ ብእሲ፡ በበይናቲሆሙ፡ ያረኵሱ፡ ወኀቤሆሙ ። ለእሉ፡ ሔል፡ ወበታሕቴሆሙ፡ ይገብር፡ መልአክ፡ ዕዝራኤል፡ መካነ፡ ዘእሳት፡ ብዙኃ፡ ወኵሉ፡ ጣዖት፡ዘወርቅ፡ ወብሩር፡ ኵሉ፡ ጣዖት፡ ግብረ፡ እደ፡ እጓለ፡ እመሕያው፡ ወዘይመስሎ፡ አምሳለ፡ ድመት፡ ወአንበሳ፡ አምሳለ፡ ዘይትሐወስ፡ ወአምሳለ፡ አራዊት፡ ወእለሂ፡ ገብርዎሙ፡ ምሳሌሆሙ፡ ዕድ፡ ወአንስት፡ በሰናስለ፡ እሳት ። ዘይትቀሰፉ፡ በስሕተቶሙ፡ በቅድሜሆሙ፡ ወከመዝ፡ ኵነኔሁ፡ ለዓለም፡ ወኀቤሆሙ፡ ካልኣን፡ ዕድ፡ ወአንስት፡ ወይውዕዩ፡ በላሕበ፡ ኵነኔ፡ ለዓለም፡ ደይኖሙ፡ እሉ፡ እሙንቱ፡ እለ፡ የኃድጉ፡ ትእዛዘ፡ እግዚአብሔር፡ ወተለው፡ ፋቅት፡ አጋንንት፡
ወካልእ፡ መካን፡ ነዋኅ፡ ጥቀ፡ ምህሮ፡ ወሔል፡ እሳት፡ ውስተ፡ ዘይነድድ፡ እምጽንፍ፡ ውእቱ፡ ዘይነድድ፡ ዘይድኅፁ፡ ዕድ፡ ወአንስት፡ እንዘ፡ ያንኰረኵር፡ ይወርድ፡ ውስተ፡ ዘሀሎ፡ ረዓድ ። ወካዕበ፡ እንዘ፡ ግቡር፡ ይውሕዝ፡ የዓርጉ፡ ወይወርዱ፡ወይደግሙ፡ ከማሁ፡ ለአንኰርኵሮ፡ከማሁ፡ ይደየኑ፡ ለዓለም፡ እሉኬ፡ እሙንቱ፡ እለ፡ ኢያከብሩ፡ አበዊሆሙ፡ ወእሞሙ ። ወበርእሶሙ፡ ይትዔገሥዎሙ፡ በእንተዝ፡ ይደየኑ፡ ዘለዓ[ለ]ም ። ወካዕበ፡ ደቀ፡ ወደናግለ፡ ያመጽእ፡ ዕዝራኤል፡ መልአክ፡ ከመ፡ ያርእዮሙ፡ ለእለ፡ ይደየኑ፡ እሙንቱ፡ ይትኴነኑ፡ በጻዕር፡ ወበስቁል፡ ወበቍስል፡ ብዙኅ፡ ዘያቈስሎሙ ። አዕዋፈ፡ በላዕ[ያ]ነ፡ ሥጋ፡ እሉ፡ እሙንቱ፡ እለ፡ የአምኑ፡ በጌጋዮሙ፡ በአዝማዲሆሙ፡ ኢይትኤዘዙ፡ ወትምህርተ፡ አበዊሆሙ፡ ኢይተልው፡ ወዘይልህቆሙ፡ ኢያከብሩ፡ ምስሌሆሙ፡ ደናግል፡ ወይለብሱ፡ ጽልመተ፡ አልባሰ፡ ወእሙንቱ፡ ይትኴነኑ፡ ኵነኔ፡ ወሥጋ ሆሙ፡ ይዘረዘር፡ እሉ፡ እሙንቱ፡ ድንግልናሆሙ፡ እለ፡ ኢየዓቅባ፡ እስከ፡ ያስተዋስብዎን፡ ወእሙንቱሂ፡ ይትኴነና፡ ኪያሁ ። ኵነኔ፡ እንዘ፡ ይትዓወቆን ። ወካዕበ፡ ካልኣን፡ ዕድ፡ ወአንስት፡ እለ፡ የሐይኩ፡ ልሳኖሙ፡ ዘእን[በ]፡ ለ፡ ዕረፍት፡ እንዘ፡ ይደየኑ፡ በእሳት፡ዘለዓለም፡ እሉኬ፡ አግብር፡ ት፡ ለአጋእስቲሆሙ፡ እለ፡ ኢይትኤዘዙ፡ ዝኬ፡ ውእቱ፡ ኵነኔሆ፡ ሙ፡ ዘለዓ[ለ]ም፡
ወኀበ፡ ውእቱ፡ ደይን ። ዕድ፡ ወአንስት፡ ዕውራን፡ ወፅሙማን፡ ወአልባሲሆሙ፡ ጸዓዳ፡ ወእምዝ፡ ይትጋፍዑ፡ በበይናቲሆሙ፡ ወይወድቁ፡ ውስተ፡ አፍሓመ፡ እሳት፡ ዘኢይጠፍእ፡ እሉ፡ እሙንቱ፡ እለ፡ ይገብሩ፡ ምጽዋተ፡ ወይብሉ፡ ጻድቃን፡ ንሕነ፡ ለእግዚአብሔር፡ ጽድቀ፡ ኢኃሠሥዎ፡ ወያወጽእ፡ መልአከ፡ እግዚአብሔር፡ እዝራኤል፡ እምነ፡ ውእቱ፡ ነድ፡ ወያቀውም፡ ኵነኔ፡ ደይን፡ ዝኬ፡ ኵነኔሆሙ፡ ወፈለገ፡ እሳት፡ ይውኅዝ፡ ወይወርድ፡ ኵሉ፡ ደይን፡ ማእከለ፡ ፈለግ፡ ወያቀውሞሙ፡ ኡራኤል፡ ወመንኰራኵረ ። ዘእሳት፡ ይሁብ፡ ወእድ፡ ወአንስት፡ ስቅላን፡ ውስቴቱ ። በኃይለ፡ አንኰርኵሮቱ፡ ዘበግብ፡ ይውዕዩ፡ እሉኬ፡ እሙንቱ፡ መሠርያን፡ ወመሠርያት፡ ውእቱ፡ መንኰራኵር፡ ውስተ፡ ኵሉ፡ ደይን፡ በእሳት፡ አልቦ፡ ኈልቈ ።
ወእምዝ፡ [ለ]ምጽእዎሙ፡ ለኅሩያንየ፡ ወለጻድቃንየ፡ ፍጹማን፡ በኵሉ፡ ጽድቅ፡ እንዘ፡ ይፀውርዎሙ፡ መላእክት፡ በእደዊሆሙ፡ እንዘ፡ ይብሉ፡ አልባሰ፡ ሕይወት፡ ዘላዕሉ፡ ወይሬእዩ፡ ለዘ፡ ፀልእዎ፡ እንዘ፡ ይትቤቀሎሙ፡ ደይን፡ ለዓለም፡ ለለ፡ በከመ፡ ግብሩ፡ በአሐዱ፡ ቃል፡ ወይብሉ፡ ኵሎሙ፡ እለ፡ ውስተ፡ ደይን፡ መሀረነ፡ እስመ፡ ይእዜ፡ አእመር[ነ]፡ ኵነኔሁ፡ ለግዚአብሔር፡ ዘአቅደመ፡ ነጊሮተነ፡ ወኢአመነ ። ወይመጽአ፡ መልአክ፡ ታጢሮኮስ፡ ወይጌስጾሙ፡ በደይን፡ ፈድፋደ፡ ወይቤሎሙ፡ ይእዜ፡ ትኔስሑ፡ አመ፡ አልቦ፡ ጊዜ፡ ለንስሓ፡ ወኢተረፈ፡ ሕይወት፡ ወይብሉ፡ ኵሎሙ፡ ርቱዕ፡ ኵነኔሁ፡ ለእግዚአብሔር፡ እስመ፡ ሰማዕነ፡ ሰማዕነ፡ ወአእመርነ ። ከመ፡ ሰናይ፡ ኵነኔሁ፡ እስመ፡ ተፈደይነ፡ በከመ፡ ምግባሪነ ።
ወአሜሃ፡ እሁቦሙ፡ ለኅሩያንየ፡ ለጻድቃንየ፡ ጥምቀተ፡ ወመድኀኒተ፡ ዘሰአሉኒ፡ በኀበ፡ ሐቅለ፡ አክሮስያ፡ እንተ፡ ይብልዋ፡ አኔስለስልያ፡ ጸገዩ፡ መክፈልተ፡ ጻድቃን፡ ወአሐውር፡ ይዕዜ፡ እትፌሣሕ፡ ምስሌሆሙ፡ አበውእ፡ አሕዛብ፡ውስተ፡ መንግሥትየ፡ ዘለዓለም፡ ወእገብር፡ ሎሙ፡ ዘአሰፈውክዎሙ፡ ዘለዓለም ። አነ፡ ወአቡየ፡ ሰማያዊ፡ ነገርኩከ፡ ጴጥሮስ፡ ወአይዳእኩከ፡ ፃእ፡ እንከ፡ ወሖር፡ እንከ፡ ሀገረ፡ እንተ፡ ዐረብ፡ ውስተ፡ ወይን፡ ዘእቤለኪ፡ እምደዌሁ ፧ ለወልድየ፡ዘዘእንበለ፡ ኃጢአት፡ ከመ፡ ይትቀደስ፡ ግብሩ፡ ሙስና፡ ወአንተሰ፡ ኅሩይ፡ በተስፋ፡ እንተ፡ አሰፎኩከ፡ ወፈኑ፡ እንከ፡ ውስተ፡ኵሉ፡ ዓለም፡ ዜናየ፡ በሰላም፡ እስመ፡ ተፈስሐ፡ ነቅዐ፡ ቃልየ፡ ተስፋ፡ ሕይወት፡ ወግብተ፡ ተመስጠ፡ ዓለም ።
————
ወይቤለኒ፡ እግዚእየ፡ ኢየሱስ፡ ክርስቶስ፡ ንጉሥነ፡ ንሖር፡ ውስተ፡ ደብር፡ ቅዱስ፡ ወመጽኡ፡ አርዳኢሁ፡ ምስሌሁ፡ እንዘ፡ ይጼልዩ፡ ወናሁ፡ ፪ሰብእ፡ ወስእነ፡ ነጽሮተ፡ ገጾሙ፡ ፩እምውስቴቶሙ፡ እስመ፡ ይመጽእ፡ ብርሃን ። ዘያበርህ፡ እምፀሐይ፡ ወአልባሲሆሙኒ፡ ብሩህ፡ ወኢይትከሀል፡ ለነጊር፡ ወአልቦ፡ ዘይክል፡ ምሳሌሁ፡ በዝንቱ፡ ዓለም ። ወየውሀቶ፡ አፍ፡ ዘኢይክል፡ ነጊረ፡ ስነ፡ ላሕዮሙ፡ እስመ፡ መድምም፡ ራእዮሙ፡ ወመንክር፡ ወካልእ፡ ዓቢይ፡ እብል፡ ይበርህ፡ እምበረድ፡ በራእዩ፡ ጽጌ፡ ረዳ፡ አምሳለ - ኅብረ፡ ራእዩ፡ ወሥጋሁ፡ ወድምማ፡ ርእሱ፡ ወእምዲበ፡ መታክፍቱ፡ ወውስተ፡ ፍጽሞሙ፡ አክሊል ።ዘናርዶስ፡ ጽፍሮ፡ በጽጌ፡ ሠናይ፡ ከመ፡ ቀስተ፡ ደመና፡ ስዕርቱ፡ በውስተ፡ ማይ፡ ከማሁ፡ ሞገሰ፡ ገጹ፡ ወስርግው፡ በኵሉ፡ ሰርጕ ።ወሶበ፡ ርኢና፡ ሆሙ፡ ግብተ፡ አንከርነ፡
ወቀረብኩ፡ ኀበ፡ እግዚአብሔር፡ ኢየሱስ፡ ክርስቶስ፡ ወእቤሎ፡ እግዚእየ፡ መኑ፡ ውእቱ ። ወይቤለኒ፡ ዝውእቱ፡ ሙሴ፡ ወኤልያስ፡ ወእቤሎ፡ አብርሃም፡ ወይስሐቅ ። ወያዕቆብ፡ ወባዕዳንሂ፡ አበው፡ ጻድቃን፡ ወአርአየነ፡ ገነተ፡ ርኅወ፡ ዓቢየ፡ ዕፅ፡ ስሙር፡ ወፍሬ፡ በረከት፡ ምሉእ ። ጼና፡ አፈው፡ ምሉእ፡ ጼናሁ፡ ሠናይ፡ ወይመጽእ፡ ጼናሁ፡ ኀቤሃ፡ ወእምውስቴቱ፡ መንክረ፡ ርኢኩ፡ ብዙኃ፡ ፍሬ ። ወይቤለኒ፡ እግዚእየ፡ ወአምላኪየ፡ ኢየሱስ፡ ክርስቶስ፡ ወርኢካሁ፡ አሕዛበ፡ አበው ። ወከማሁ፡ ዘዕረፍቶሙ፡ ወተፈሣሕኩ፡ ወአመንኩ፡ ወአመንኩ ። ከመዝ፡ ክብሮሙ፡ ወስብሐቶሙ፡ ለ[እ]ለ፡ ዴገንዎሙ፡ ለጽድቅየ፡ ወለበውኩ፡ ዘንተ፡ ዘውስተ፡ መጽሐፍ ። ዘተጽሕፈ፡ ዘእግዚእየ፡ ኢየሱስ፡ ክርስቶስ፡ ወእቤሎ፡ እግዚእየ፡ ትፈቅድኑ፡ እግበር፡ ፫ምጽላለ፡ ዝየ፡ አሐተ፡ ለከ፡ ፩ወለሙሴ፡ ወ፩ለኤልያስ፡ ወይቤለኒ፡ በመዓት፡ሰይጣን፡ ይፀብአከ፡ ወገልበበ፡ሕሊናከ፡ ወንብረተ፡ ዝንቱ፡ ዓለም፡ይመውአከ፡ ይትከሰትኬ፡ አዕይንቲከ፡ ወይትረኃዋ፡ እዘኒከ፡ ከመ፡ አሐቲ፡ ምጽላል፡ እንተ፡ ኢገብራ፡ እደ፡ ሰብእ፡ እንተ፡ ገብራ፡ አቡየ፡ ሰማያዊ፡ ሊተ፡ ወለኅሩያን፡ ወርኢነ፡ እንዘ፡ ንት[ፌ]ሣሕ፡
ወናሁ፡ መጽአ፡ ቃል፡ ግብተ፡ እምሰማይ፡ እንዘ፡ ይብል፡ ዝንቱ፡ ውእቱ፡ ወልድየ፡ ዘአፈቅር፡ ወሰመርኩ፡ ወትእዛዝየ፡ ወመጽአ፡ ደመና፡ ዓቢይ፡ ዘመጠነ፡ ዲበ፡ ርእስነ፡ ወጻዓዳ፡ ጥቀ፡ ወነሥኦሙ፡ ለእግዚእነ ። ወለሙሴ፡ ወለኤልያስ፡ ወአነ፡ ረዓድኩ፡ ወደንገጽኩ፡ ወነጸርነ፡ ወተርኅወ፡ ውእቱ፡ ሰማይ፡ ወርኢነ፡ ሰብአ፡ እለ፡ በሥጋ፡ ወመጽኡ፡ ወተቀበልዎ፡ለ[እ]ግዚእነ፡ ወለሙሴ ። ወለኤልያስ፡ ወሖሩ፡ ውስተ፡ ካልእ፡ ሰማይ፡ ወተፈጸመ፡ ቃለ፡ መጽሐፍ ። ዛቲ፡ ትውልድ፡ተኃሦ፡ ሎቱ፡ ወተኃሥሥ፡ ገጾ፡ ለአምላከ፡ ያዕቆብ፡ ወፍርሃት፡ ዓቢይ፡ ኮነ፡ ወድንጋፄ፡ ዓቢይ፡ በሰማይ፡ መላእክት፡ ይትጋፍዑ፡ ከመ፡ ይትፈጸም፡ ቃለ፡ መጽሐፍ ። ዘይቤ፡ አርኅው፡ ኆኃተ፡ መኳንንት፡ ወእምዝ፡ ተዐዕወ፡ ውእቱ፡ ሰማይ፡ ዘተርኅወ፡ ወጸለይነ፡ ወወረድነ፡ እምደብር ። እንዘ፡ ንሴብሖ፡ ለእግዚአብሔር፡ ዘጸሐፈ፡ አስማቲሆሙ፡ ለጻድቃን፡ ውስተ፡ መጽሐፈ፡ ሕይወት፡

[bookmark: _Hlk215607822]ለክርስቶስ፡ በከመ፡ ወአወፈዮ፡ አቡሁ፡ ኵሎ፡ ኵነኔ፡ ሰማይ፡ ወምድር፡ በከመ፡ ተብህለ፡ አብሰ፡ ኢይኴንን፡ ወኢመነሂ፡ አላ፡ ኵነኔሁ፡ አወፈዮ፡ ለወልዱ፡ ከመ፡ ኵሎሙ፡ እለ፡ አምኑ፡ ቦቱ፡ ይሁቦሙ፡ ሕይወተ፡ ዘለዓለም ። በመንግሥተ፡ ሰማያት፡ ዕሤቶሙ፡ ለጻድቃን፡ እለ፡ አምሰጥዎ፡ ለዝንቱ፡ ዓለም፡ ወጸንዑ፡ በገድል፡ ወኮኑ፡ ሀገሪተ፡ ምስለ፡ መላእክት፡ እንዘ፡ በምድር፡ ያንሶስው፡ በስጋ፡ አምሰጥዎ፡ ለስፍኅት፡ እንተ፡ የሐውሩ፡ አሕዛብ፡ ውስቴታ፡ አምልኮ፡ ጣዖት፡ ሐዊረ፡ ብእሲተ፡ ብእሲ፡ ወቀቲለ፡ ነፍስ፡ ወስ[ም]ዕ፡ በሐሰት፡ ወጸሊአ፡ ብእሲ፡ ቢጹ፡ መዓት፡ ወቍጥዓ፡ ወስርቅ፡ ወአፍቅሮ፡ ንዋይ፡ በዓመጻ ። በሐይድ፡ ወሐሜተ፡ ወላኳ፡ ወጋእዝ፡ ወዝሙት፡ ወሐሰት፡ ዛቲ፡ ይእቲ፡ ስፍኅት፡ ፍኖት፡ ወጸባብሰ፡ ዓንቀጽ፡ እንተ፡ የሐውሩ፡ ጻድቃን፡ ትሕትና፡ ወፍቅር፡ ወየውሀት፡ ምሕረት፡ ወሰላም፡ ወንጽሕ፡ ሥጋ፡ ወኢተምዕዖ፡ ወአስተፈሥሖ፡ ቢጽ፡ ወተስፋ፡ ወሃይማኖት፡ ወዝንቱኬ፡ አንቀጽ፡ እንተ፡ የሐውሩ ። ባቲ፡ ጻድቃን፡ ወኃጥ[አ]ንሰ፡ ይስእንዋ፡ ወኢየሐውርዎን፡ ባቲ ። ― ።
ወባሕቱ፡ ኢትርስዓኒ፡ በእንተ፡ ኃጥኣን፡ አመ፡ ትምሕሮሙ፡ አመ፡ ደኃሪ፡ ዕለት፡ ወአመ፡ አልቦ፡ በእንተ፡ ኂሩተከ፡ ወዕበየ፡ ግርማከ፡ ወምሕረትከ፡ አይድአኒ፡ በእንተ፡ ዘሰአልኩከ፡ በእንተ፡ እለ፡ ይከውኑ፡ ኃጥኣነ፡ እምኀየሶሙ፡ ሶበ፡ ኢተፈጥሩ፡ አመ፡ ይትፈጠሩ ። እስመ፡ ክልኤ፡ ሞተ፡ ይመውቱ፡ሞቶሙሰ፡ ቀዳሚ፡ ከመ፡ ኵሉ፡ ፍጥረት፡ ለጻድቃን፡ ወለኃጥኣን፡ ለእንስሳ፡ ወለአራዊት፡ በከመ፡ ተአዘዘ፡ ሞት፡ ለኵሉ፡ ተረክበ፡ በሩካቤ፡ ጥብሉል፡ ለኵሉ፡ ዘስጋ ። ወካዕበ፡ ጥብሉል፡ በሕማም፡ ወድካም ። ወካዕበ፡ ጥብሉል፡ ላዕሌሆሙ፡ ለንጹሓን፡ ወለርኩሳን፡ ለጻድቃን፡ ወለኃጥኣን፡ ለኄራን፡ ወለአባስያን፡ ወአልቦኑ፡ እግዚእየ፡ መሲሕ፡ ወልደ፡ እግዚአብሔር፡ ተወከፍከ፡ ሕማማተ፡ በሥጋ፡ እንዘ፡ አልብከ፡ ሞተ፡ ወድካመ፡ መለኮት፡ እስመ፡ ቃለ፡ አብ፡ ሕያው፡ እግዚአብሔር፡ አንተ፡ ቀዳማዊ፡ ፈጣሬ ። ሰማያት፡ ወምድር፡ ዘአልብከ፡ ጥንተ፡ ወኢተፍጻሜተ፡ ምስለ፡ መንፈስከ፡ ቅዱስ፡ በከመ፡ ነገርከኒ፡ ቀዲሙ፡ ሶበ፡ ተስእልኩከ፡ ህላዌከ፡ ወመንበረ፡ ስብሐቲከ፡ እምቅድመ፡ ይትፈጠር፡ ዓለም ። ወትቤለኒ፡ ወአልቦ፡ ዘያገምረነ፡ መካን፡ ወንሕነሰ፡ ናገምር፡ ኵሎ፡ መካነ፡ በኀይለ፡ መለኮትነ፡
ወዳግምዕ፡ ሞቶሙ፡ ለኃጥኣን፡ እምድኅረ፡ ትንሣኤ፡ ነፍስ፡ ወሥጋ፡ ወካዕበ፡ በእሳት፡ የኀልቁ፡ ወእምኀየሶሙ፡ ተወልዶ፡ ከመ፡ ይርአዩ፡ ስብሐቲሁ፡ ወሰርጐ፡ ሰማይ፡ ወግብረ፡ ምድረ፡ ፀሐየ፡ ወወርኀ፡ ወከዋክብት፡ አድባር፡ ወአውግር፡ አራዊተ፡ ወእንስሳ፡ ወዘእምኔሁ፡ ፈግዑ፡ ወአበሱ፡ ወሞቱ፡ ወዝንቱ፡ ቀዳሚ፡ ሞት፡ በእንተ፡ ኃጢአቶሙ፡ ተፈድዩ፡ ዝንቱኬ፡ ፍትሕ፡ ወኵነኔ፡ ጽድቅ፡ በኀቤከ፡ እግዚኦ ። ― ።
ወካዕበ፡ ትገብር፡ ፈቃድከ፡ ትንሣኤ፡ ወሐዲሰከ፡ ታወጽኦሙ፡ እምድር፡ ወታነቅሆሙ፡ ለእለ፡ ኖሙ፡ ወሰከቡ፡ ውስተ፡ መሬት፡ ወበልየ፡ ሥጋሆሙ፡ ወተቀጥቀጠ፡ አዕጽምቲሆሙ፡ ወኮኑ፡ ሐመደ፡ ወእምድኅረ፡ አንሣእከ፡ እምንዋም፡ መዋቲ፡ ተሐዲሶሙ፡ በነፍስ፡ ወሥጋ፡ ትሁቦሙ፡ ዳግመ፡ ሞት፡ በኵነኔ፡ ዳግም፡ ፍትሕ ። ሞት፡ ላዕለ፡ ኃጥኣን፡ ኮነ፡ እምልብየ፡ ብጡል፡ ወተክዕውኩ፡ በድንጋፄ፡ እንዘ፡ እብል፡ በእንተ፡ ኃጢአቶሙ፡ ሞቶሙ፡ ዳ[ማ]መ፡ ወእምድሕረ፡ ትንሣኤ፡ ዛቲኬ፡ ሞት፡ ለኃጥ[አ]ን፡ እንተ፡ ተአኪ፡ ረከበቶሙ ።
ወአውስአኒ፡ እግዚእየ፡ ወ[ይ]ቤለኒ፡ ተዓውቀከኑ፡ ቀዳሚ፡ ዘነገርኩከ፡ ብውሕ፡ ለከ፡ ዘንተ፡ ኢታእምር፡ ውስተ፡ ልብከ፡ ለዝንቱ፡ ነገር፡ ዘትስእል፡ ኢኮነ፡ መፍትው፡ ከመ፡ ዘሰማዕከ፡ ትንግሮሙ፡ ለኃጥኣን፡ ከመ፡ ኢያፈድፍዱ፡ አበሳ፡ ወኃጢአተ፡ ዘንተ፡ ነገር፡ ትንግሮሙ፡ ኢመፍትው፡ ለከ፡ እስመ፡ መፍትው፡ እምኔየ፡ ዘአጠየቅከ፡ ወኢትክሥት፡ ለባእዳን፡ ወይሬእይዎ፡ ሰብእ፡ ወይከውኑ፡ ኃጥኣነ፡ ወአልቦ፡ ዘይኔስሕ፡ በእንተ፡ ኃጢአቶሙ ። ወበእንተ፡ አበሳሆሙ፡ ሶበ፡ ሰምዑ፡ ዘንተ፡ ቃለ፡ ዘአንተ፡ ትስእለኒ፡ ይእዜ፡ በእንተ፡ ሞቶሙ፡ ለኃጥኣን፡ ዳግመ ።
ወደቁ፡ አቡከ፡ ጴጥሮስ፡ ታሕት፡ እገሪሁ፡ ወአውሐዝኩ፡ አንብዐ፡ ወአርሐስኩ፡ እገሪሁ፡ በልሳንየ፡ እንዘ፡ አስተምሕር፡ ወእብል፡ ተሣሀለኒ፡ እግዚኦ፡ ለኃጥእ፡ ወለነዳይ፡ እስመ፡ ርእሶሙ፡ ለኃጥኣን፡ ወለአብዳን፡ በተኃልፎ፡ መሒልየ፡ እንዘ፡ እብል፡ ኢያእመር[ኩ]ከ፡ ሥልስ፡ ዘእንበለ፡ ይነቁ፡ ዶርሆ፡ ወእምዝ፡ በከይኩ፡ ወአርሐስኩ፡ እገሪሁ፡ በአንብዕየ፡ ወመዝመዝኩ፡ በልሳንየ፡ ወሰዓምኩ፡ በአፉየ፡ እንዘ፡ አስተምሕር፡ በኵሉ፡ ልብየ፡
ወሶበ፡ በከይኩ፡ መሪረ፡ ነዋኃ፡ ሰዓተ፡ ተመየጠኒ፡ መፍቀሬ፡ ንስሓ፡ ወይቤለኒ፡ ኢመፍትው፡ ከመ፡ ታስተሓምመኒ፡ እንዘ፡ ታአምር፡ ወትሌቡ፡ ቃላትየ፡ በውስተ፡ ወንጌል፡ ያሠርቅ፡ ፀሐየ፡ ለጻድቃን፡ ወለኃጥኣን፡ ወያዘንም፡ ዝናመ፡ ላዕለ፡ ኄራን፡ ወእኩያን፡ እስመ፡ ምሕረቱ፡ ለአቡየ፡ ከመ፡ ፀሐይ፡ ወዝናም፡ ይሠርቅ፡ ወይወርድ፡ ከማሁ፡ ንምህር፡ ወንሣሀል፡ ለኵሉ፡ ተግባርነ፡ በከመ፡ እቤሎሙ፡ ለአይሁድ፡ በእንተ፡ ምሕረተ፡ ኃጥኣን፡ ዘአ ንጐርጐሩ፡ ላዕሌየ፡ ሶበ፡ ፈወስኩ፡ ድውያነ፡ በሰንበት፡ እንዘ፡ እብሎ፡ ለመፃጕዕ፡ ተንሥእ፡ ወንሣእ፡ ዓራተከ፡ ተኃድገ፡ ለከ፡ ኃጢአተከ፡ ወይቤለኒ፡ ዝብእሲ፡ ይነብብ፡ ጽርፈተ፡ ላዕለ፡ እግዚአብሔር፡ ወላዕለ፡ ሰብእ፡ መኑ፡ ይክል፡ ኃዲገ፡ ኃጢአት፡ በዲበ፡ ምድር፡ ዘእንበለ፡ ባሕቲቱ፡ እግዚአብሔር ። ወእቤሎ፡ አቡየሂ፡ ይገብር፡ ከመዝ፡ ምሕረተ፡ ለሰብእ፡ በሰንበት፡ ወአነሂ፡ እገብር፡ ግብሮ፡ ለአቡየ፡ ለእመ፡ ኪያየ፡ ኢአመንክሙ፡ ለምግባርየ፡ እመኑ ። ካዕበ፡ እቤሎሙ፡ ሶበ፡ ኢገበርኩ፡ ሎሙ፡ ግብረ፡ ዘባዕድ፡ ኢገብሮ፡ እምድኅኑ፡ እምጌጋዮሙ፡ ወይእዜሰ፡ አልቦሙ፡ ምክንያተ፡ እስመ፡ ምሕረትሰ፡ ግብሩ፡ ለአቡየ፡ ወኵሎ፡ ዘይገብር፡ እስመ፡ አነ፡ በአብ፡ ወአብ፡ ብየ፡ ወመንፈስ፡ ቅዱስ፡ ዘይወጽእ፡ እምኀበ፡ አብየ፡ ወይነሥእ፡ እምኔየ፡ ወኪያየ፡ ይሴብሕ፡ በከመ፡ ነገርኩ፡ ቀዲሙ ።
ወአውሣእኩ፡ ወእቤሎ፡ እፎ፡ አአምር፡ እግዚእየ፡ ዘትነግረኒ፡ በአምሳል፡ ወኢታጠይቀኒ፡ ገሃደ፡ ከመ፡ እትፌሣሕ፡ አነ፡ ገብርከ፡ ኃጥእ፡ ወኵሎሙ፡ እለ፡ እምድኅሬየ፡ ወትቤለኒ፡ በከመ፡ ፀሐይ፡ ወዝናም፡ ከማሁ፡ ሣህለ፡ ዚአየ፡ ወዘንተሰ፡ ቦ፡ እለ፡ ይፈቅዱ፡ በዲበ፡ ምድር፡ ሶበ፡ ይወርድ፡ ዝናም፡ ቦ፡ ዘይበውእ፡ ውስተ፡ በዐት፡ ወቦ፡ ዘይበውእ፡ ውስተ፡ ግብ፡ ዕሙቅ፡ ወቦ፡ ዘይበውእ፡ ውስተ፡ ልጐታተ፡ ባሕር ። ወቦ፡ ዘይበውእ፡ ውስተ፡ ተስላስ፡ ወበአይቴ፡ ይረክቦሙ፡ ፀሐይ፡ ወዝናም፡ ለእመ፡ ቦኡ፡ ውስተ፡ ልጐታተ ። ― ። አጠይቀኒ፡ ገሃደ፡ ከመ፡ እትፌሣሕ፡ ገሃደ፡
ወአውሥአኒ፡ ወይቤለኒ፡ በዝንቱ፡ አጠይቀኒ፡ ለእመ፡ ትቤለኒ፡ አነ፡ እከሥት፡ ለከ፡ ወኢመፍትው፡ ትንግሮሙ፡ ለኃጥአን፡ ከመ፡ ኢይግበሩ። ኃጢአተ፡ ተሰፊዎሙ፡ ምሕረተ፡ በከመ፡ ፀሐይ፡ ሶበ፡ ይሰርቅ፡ ኢይሌሊ፡ ብርሃነ፡ ፀሐይ፡ አላ፡ ለኵሉ፡ ስፉሕ፡ ያበርህ፡ በታሕተ፡ ሰማይ፡ ሶበ፡ ይገብር፡ ለነ፡ ነግሀ፡ ወመኑ፡ ዘኢይፈቱ፡ ይርአይ፡ ለብርሃን፡ ፀሐይ፡ ወመኑ፡ ዘይፀልእ፡ ዝናመ፡ እምሰማይ፡ ወምሕረትሰ፡ ከማሁ፡
ወዲያብሎስኒ፡ ይሰዓር፡ በከመ፡ ይቤ፡ ጳውሎስ፡ እኁከ፡ ዘደሐረኒ፡ ጸላኢ፡ ይስዕሮ ። ሞት፡ ዝውእቱ፡ ዲያብሎስ፡ በከመ፡ ይቤ፡ ኵሉ፡ ገነየ፡ ሎቱ፡ ታሕተ፡ እገሪሁ፡ ወውእተ፡ አሚረ፡ ወልድኒ፡ ይገኒ፡ ለዘ፡ አግነየ፡ ሎቱ፡ ኵሎ፡ ከመ፡ ይኩን፡ እግዚአብሔር፡ በኵሉ፡ ወላዕለ፡ ኵሉ፡ ወስማዕ፡ ዕሙቅ፡ ነገርየ፡ ለእኁከ፡ እስመ፡ መንፈስየ፡ ነበበ፡ በፍካሬሁ፡ ለዝንቱ፡ ለደኃሪ፡ መዋቲ፡ ሐሳዊ፡ ወልድ፡ ለሐጕል፡ ዘይብል፡ አነ፡ ውእቱ፡ ክርስቶስ፡ ያስሕት፡ ኵሎ፡ ሰብአ፡ ወእለሰ፡ አበዩ፡ አሚነ፡ ቦቱ፡ ይኴንኖሙ፡ በመጥባሕት፡ ኵሎ፡ ባሕቱ፡ ይከውኑ፡ ብዙኃነ፡ ሰማዕት፡ ወእምድኅረ፡ ቅትለቶሙ፡ ለሰማዕት ። ይፌኑ፡ እግዚአብሔር፡ ዲበ፡ ምድር፡ እኩያነ፡ ወብዙኃነ፡ ነፍሰአጋንንት፡ ውስተ፡ ምድር፡ እለ፡ ኢኮኑ፡ በሥጋ፡ ባሕቲቱ፡ ወእለ፡ ኢኮኑ፡ በነፍስ፡ ባሕቲቱ፡ ወይበልዑ፡ ወይትፌሥሑ፡ ወይፌጽሙ፡ ወኵሎ፡ ዘሥጋ፡ በዲበ፡ ምድር ። ወንጉሦሙ፡ ዘስሙ፡ ጋግ፡ እለ፡ ዐፀዎሙ፡ እስከ፡ እወርድ፡ ንጉሥ፡ በፈቃድየ፡ ይትፈነው፡ ወዝንቱኒ፡ በሞት፡ ይሰዐር ።
ወእምድኅረ፡ ዝንቱ፡ እመጽእ፡ በስብ[ሐ]ትየ፡ ወመንግሥትየ፡ ምስለ፡ ኵሎሙ፡ ቅዱሳንየ፡ ወይትነሥኡ፡ ምውታን፡ በቃልየ፡ ወይትሌለዩ፡ ጻድቃን፡ ወኃጥኣን፡ በትእዛዝየ፡ ወይትወሀቦሙ፡ ክንፍ፡ ለኅሩያንየ፡ ወይጼዐኑ፡ በሰረገላ፡ ዚአየ፡ ወእመጽእ፡ ወእወርድ፡ ዲበ፡ ምድር፡ ወያነብር፡ አክሊለ፡ አቡየ፡ ዲበ፡ ርእስየ፡ በኢየሩሳ[ል]ም፡ ሀገርየ፡ ወትመጽእ፡ ጽዮን፡ ውስተ፡ ሀገርየ፡ ወታስተርኢ፡ በኵሉ፡ ድሉታ፡ ወሕንጸታ፡ ወያስተሬእዩ፡ ኅሩያንየ፡ ሙሴ፡ ወኤልያስ፡ በከመ፡ ርኢክሙ፡ በደብረ፡ ታቦር ። እንዘ፡ ይትናገሩ፡ ምስሌየ፡ ወይቀውሙ፡ ኵሎሙ፡ በየማን፡ አቡየ፡ ወኵሎሙ፡ ኅሩያንየ፡ በየማነ፡ አቡየ፡ መንበርየ፡ በፈለገ፡ እሳት፡ ይውሕዝ፡ ቅድሜየ፡ ወመብረቀ፡ እሳት፡ ያአውደኒ፡ ወጽግመ፡ ወግርማ፡ ሕያዋን፡ የአውደኒ፡ በአፍአ፡ ወውስጥ፡ እልፍ፡ ወአእላፍ፡ ይጸዐቁ፡ ለስብሐትየ፡ ወግርማ፡ ድንጋፄ፡ ግርማየ፡
ይረግዞሙ፡ ለኃጥኣን፡ በምዕር፡ ወይሰጠጥ፡ ልቦሙ፡ ወአሕፃ፡ ሐዘን፡ ዘቦቱ፡ ሕምዘ፡ እሳት፡ ይደጕጽ፡ ልቦሙ፡ ለኃጥኣን፡ ወጽራሖሙ፡ መሪረ፡ ዘየሐምግ፡ ልበ፡ መላእክት፡ ወጻድቃን፡ ወፈድፋደ፡ ይትጋፍዑ፡ ኃጥኣን፡ በእደ፡ መላእክት፡ ብሩሃን፡ እለ፡ አልቦሙ፡ ምሕረት፡ እስመ፡ በዲበ፡ ምድር፡ አማሰኑ፡ ፍኖቶሙ፡ ኃጥኣን፡ እምኔየ፡ ወሶበ፡ ረከቦሙ፡ ብዙኅ ። ስቃይ፡ ይግዕሩ፡ እስከ፡ ሞት ። ― ።
————
ወእምዝ፡ አውሣእኩ፡ እንዘ፡ እግዕር፡ ወ[እ]በኪ፡ ወእብሎ፡ ለእግዚእየ፡ ዘንተኬ፡ ዳግመ፡ ሞት፡ እፈርህ፡ እግዚእየ ። ዘይረክቦሙ፡ ለኃጥኣን፡ ወነጸረኒ፡ ወአውሥአኒ፡ ወይቤለ]ኒ]፡ ስማዕ፡ ወተዐገሥ፡ እስከ፡ ትረክብ፡ ለነገርየ፡ ወአኮ፡ ፈድፋደ፡ ዘትምህሮሙ፡ ለኃጥኣን፡ እምኔየ፡ እስመ፡ አነ፡ በአንተ፡ ኃጥኣን፡ ዘተሰቀልኩ፡ ከመ፡ አስተስሪ፡ ሎሙ፡ ኀበ፡ አቡየ፡ ወእምዝ፡ አርመምኩ፡ ወሶበ፡ አኮ፡ ሐዘንከ ። ― ።
…

ወተከዝከ፡ እነግረከ፡ ዘተስእልከኒ ። ― ። ዑቅ፡ በእንተ፡ ዘተስእልከኒ፡ ዘንተ፡ ነገረ፡ ወአእምር፡ ርእስከ፡ ወሐሊ፡ ለሊከ፡ ወጠይቅ፡ አልቦ፡ ዘነገርኩ፡ ለባዕዳን፡ ኢለመላእክት፡ ወኢለጻድቃን፡ ኢለሰማዕት፡ ወኢለነቢያት፡ አልቦ፡ ዘአእመሮ፡ ለዝንቱ፡ ነገርየ፡ ዘእንበለ፡ አቡየ፡ ወአነ፡ ከሠትኩ፡ ለከ፡ ኦጴጥሮስ፡ ዘንተ፡ ምሥጢረ፡ ኢትክሥት፡ ለባዕዳን፡ ሰብእ፡ ዘእንሐ፡ ጠቢባን፡ ወማእምራን፡ ወአንብራ፡ ወኅብኣ፡ ውስተ፡ ቀማጥር፡ ከመ፡ ኢይርአይዎ፡ አብዳን፡ ሰብእ፡ ከመ፡ ኢይበሉ፡ በደኃሪ፡ ዕለት፡ ይምሕረነ፡ እግዚአብሔር፡ ወይገብሩ፡ አበሳ፡ ለቢጾሙ፡ ቀትለ፡ ሰርቀ፡ ወዝሙተ፡ ወትእግልተ፡ ትዕቢተ፡ ወትዝህርተ፡ መዓተ፡ ወሐሜተ፡ ወካዕበ፡ ይኤብሱ፡ ሊተ፡ በአምልኮ፡ ጣዖት፡ በኢያክብሮ፡ ሰንበት፡ ወኢአቂበ፡ ትእዛዝየ፡ ወመሐላ፡ በሐሰት፡ ወበተዓውሮ፡ ፈቃድየ ። ዘንተ፡ ለእመ፡ ገብሩ፡ ኃጥኣን፡ ዑቅ፡ ርእሰከ፡ ወኢመፍትው፡ ትክሥቶ፡ ከመ፡ ኢይኤብሱ፡ አብዳን፡ በብሂል፡ ይምሕረነ ።
ምሕረትሰ፡ መሓሪ፡ አቡየ፡ ወአነሂ፡ እምሕር፡ እስመ፡ ዘአቡየ፡ ዚአየ፡ ውእቱ፡ ወኵሉ፡ ዘዚአየ፡ ዘአቡየ ። ወሶበ፡ ገነዩ፡ ኃጥኣን፡ እለ፡ አምኑ፡ ብየ፡ ወአነሂ፡ እገኒ፡ ለአቡየ፡ ምስሌሆሙ፡ እንዘ፡ አስተምሕር፡ ሎሙ፡ ኀበ፡ አቡየ፡ ወእብሎ፡ መሐሮሙ፡ እስመ፡ ለበስኩ፡ ሥጋሆሙ፡ ወእሙንቱኒ፡ ዘበልዑ፡ ሥጋየ፡ ወሰትዩ፡ ደምየ፡ ጾርኩ፡ ሕማሞሙ፡ ወነሣእኩ፡ ደዌሆሙ፡ ወተሰቀልኩ፡ በእንተ[አ]ሆሙ፡ ከመ፡ አድኅኖሙ፡ ለኃጥኣን፡ እለ፡ አምኑ፡ ብየ፡ ወሶበ፡ ርእዩ፡ ኃጥኣን፡ እንዘ፡ እስእል፡ ኀበ፡ አቡየ፡ በእንቲአሆሙ፡ ወእሙንቱ፡ ይገንዩ፡ ሊተ፡ ወአነሂ፡ እገኒ፡ ኀበ፡ አቡየ፡ በእንቲ[ኣ]ሆሙ፡ ወእሙንቱሰ፡ አልቦ፡ ዘይሬእዩ፡ ዘእንበሌየ፡ ለዘ፡ ለበስኩ፡ ሥጋሆሙ፡ ወአነ፡ እሬእዮ፡ ለአቡየ፡ እስመ፡ ፩አነ፡ ምስለ፡ አቡየ፡ በመለኮት፡ እስመ፡ እምህላዌሁ፡ እስመ፡ እምፍቅርየ፡ ወፃእኩ፡ አነ፡ ለፈቃዱ፡ ከመ፡ እግበር፡ ሥምረቶ፡ ወበእንተዝ፡ ይሁቦሙ፡ ሕይወተ፡ አብ፡ ለኵሉ፡ ክብረ፡ ወመንግሥተ፡ ዘኢየኃልቅ፡ ወምኵናኑ፡ ዘኢይትከፈል፡ ወአክሊለ፡ ክብር፡ ዘሥን፡ ዘይበርቅ፡ ወስብሐተ፡ ክብር፡ ዘመንክረ፡ ክብር፡ ዘመለኮት፡ ወእነብር፡ ዲቤሁ፡ ወአስተዳሉ፡ ለከ፡ ወለአኃዊከ፡ ፲ወ፪መናብርተ፡ ወትኴንኑ፡ ፲ወ፪ነገደ፡ እስራኤል፡ በእንተ፡ እለ፡ አምኑ፡ ብየ፡ ከመ፡ መጻእኩ፡ በእንቲአሆሙ፡ ወእለሰ፡ አምኑ፡ ብየ፡ በቃሎሙ፡ እምሕሮሙ፡ ሶቤሃ፡ ወተኃልፉ፡ በግህደት፡ ወበጊዜሃ፡ ተሐውሩ፡ ውስተ፡ ሕይወት፡ ዘለዓለም፡ ኀበ፡ አልቦ፡ ሙፃአ ። ― ።
ወይእዜኒ፡ ኢትክሥት፡ ለእለ፡ ኢይክሉ፡ ጸዊሮቶ፡ ከመ፡ ኢየአብሱ፡ ላዕለ፡ ቢጾሙ፡ እስመ፡ እኩይ፡ ምግባሮሙ፡ አሐዱ፡ ላዕለ፡ ካልኡ፡ እንዘ፡ ይሰምዑ፡ ኵነኔ፡ ነደ፡ እሳት፡ ይትቃተሉ፡ ወተዐመፁ፡ ወሶበ፡ ይሰምዑ፡ኃጥኣን፡ ገቢሮሙ፡ ኃጢአተ፡ ከመ፡ ይትመሐሩ፡ አልቦ፡ ዘይገብሮ፡ ለሠናይት፡ ወለንስሓ፡ እምኵሎሙ፡ እለ፡ ሰምዑ፡ ወለበው፡ ኃጥኣን፡ ወበእንተዝኬ፡ ዘከላእኩከ፡ ነገረ፡ ወእቤለከ፡ ከመ፡ ኢመፍትው፡ ይርአይዎ፡ ወይኔጽርዎ፡ ኵሎሙ፡ ኃጥኣን፡ ከመ፡ ኢየአብሱ፡ ላዕለ፡ ቢጾሙ፡ ሶበ፡ አኮ፡ በከይከ፡ ወገዓርከ፡ ወ[ነ]ገርኩከ፡ ከመ፡ ኢያቅብጽከ፡ ተስፋ፡ ወባሕቱ፡ አንተሰ፡ አቅድም፡ ውሂበ፡ ንስሓ፡ ለኃጥኣን፡ ወገሥጽ፡ በኵነኔ፡ ነደ፡ እሳት፡ ከመ፡ ይፍርሁ፡ ወይገብሩ፡ ጽድቀ፡ ከመ፡ ኢይትዓመፁ፡ ላዕለ፡ ቢጾሙ፡ ወከመ፡ ኢይትኄየሉ፡ እቤረ፡ ወእጓለ፡ ማውታ፡ በተፅናሶሙ፡
በእንተ፡ ምሕረትነ፡ ስማዕ፡ እንግርከ፡ ዘያስተአምነከ፡ ብእሲትኒ፡ እንዘ፡ ታሤኒ፡ ንዋየ፡ ግብር፡ ዘልሕኵት፡ ወእመአኮ፡ ለብሓዊ፡ ዘያሤኒ፡ ንዋየ፡ ግብሩ፡ እንዘ፡ ያሤኒ፡ ለቢሶ፡ ጽቡረ፡ ወይቀጠቅጥ፡ ንዋየ፡ ለብሓዊ፡ ወይፈቅድ፡ ለክብር፡ ወከመ፡ ይግበር፡ ሠናየ፡ ልሕኵተ፡ እንዘ፡ ይፈቅድ፡ በሕሊናሁ፡ ከመ፡ ይኩን፡ ጽሩየ፡ ወንጹሐ፡ ዘአልቦ፡ ስብረተ፡ ወኢንቅዓተ፡ ወየሐስብ፡ ወይብል፡ ከመ፡ ይኩን፡ ልሕኵተ፡ ቅብእ፡ አው፡ ቀሱተ፡ ወይን፡ አው፡ ልሕኵተ፡ መዐር፡ ወዘንተ፡ ይገብር፡ እንዘ፡ ይፈቅድ፡ ከመ፡ ያሤኒ፡ ግብሮ፡ ወሶበ፡ አበዮ፡ አው፡ ትሰበር፡ አው፡ ትነቅዕ፡ አኮኑ፡ ያገብኦ፡ ውስተ፡ ጽቡር፡ ወይለውስ፡ ወይቀጠቅጥ፡ ካዕበ፡ ወይደግም፡ ልሒኮታ ።
ወከማሁ፡ ለአቡከ፡ አዳም፡ ፈጠሮ፡ ለክብረ፡ ልሕኵት፡ ወበተአድዎቱ፡ ውስተ፡ ዳግም፡ ጽቡር፡ ወእምድኅረ፡ አሰነዮ፡ ዳግምኑ፡ ይደመስሶ፡ ካዕበ፡ ውስተ፡ መዊት፡ ሐሰ፡ እስመ፡ ዐቢይ፡ ምሕረቱ፡ ለእግዚአብሔር፡ ላዕለ፡ ሰብእ፡ በከመ፡ ይቤ፡ ዳዊት፡ አእሚሮ፡ ምሕረተ፡ አምላኩ፡ እስመ፡ ዐቢያት፡ ምሕረትከ፡ ውስተ፡ ሰማይ፡ ወእስከ፡ ደመናት፡ ጽድቅከ፡ ትሬኢኑ፡ በከመ፡ ለሊከ፡ ወትኔጽር፡ ዘንተ፡ ቃለ፡ በከመ፡ ይከብር፡ ወይትሌዓል፡ ርኢ፡ አምጣኑ፡ ወአካሉ፡ ለኑኀ፡ ሰማይ፡ ወለቡ፡ ወሐሊ፡ ዕበዮ፡ ምሕረቱ፡ ለእግዚአብሔር፡ ወጽድቁኒ፡ እስከ፡ ደመናት፡ ዘይቤ፡ እስመ፡ ጽድቅ፡ ኵነኔሁ፡ ለእግዚአብሔር፡ ወካዕበ፡ ይቤ፡ የማነ፡ እግዚአብሔር፡ ገብረት፡ ኃይለ፡ የማነ፡ እግዚአብሔር፡ አልዓለኒ፡ ኢይመውት፡ ዘእንበለ፡ ዘአሐዩ፡ ገሥጾሰ፡ ገሠጸኒ፡ እግዚአብሔር፡ ወለሞትሰ፡ ባሕቱ፡ ኢመጠወኒ፡ ዘንተኬ፡ ቃለ፡ አዳም፡ ኢትስምዓኒ፡ ዘከመ፡ አቡነ፡ አዳም፡ ገሥጾሰ፡ ገሠጸኒ፡ ሶበ፡ ይብለከ፡ ወበእንተ፡ ፀአቱ፡ እምውስተ፡ ገነት፡ ወበእንተ፡ ፀአተ፡ ነፍሱ፡ እምሥጋሁ፡
ወኵሉ፡ ነገሩ፡ በምሥጢር፡ ለዳዊት፡ ነቢይ፡ ወለሞትሰ፡ ባሕቱ፡ ኢመጠ[ወ]ኒ፡ ብሂል፡ ሲኦል፡ ውእቱ፡ ወእለ፡ ይወርዱ፡ ውስቴታ፡ ዲያብሎስ፡ ወአጋንንቲሁ፡ እለ፡ ኢየአምኑ፡ በወልደ፡ እግዚአብሔር፡ ወእለ፡ የአምኑ፡ ቦቱ፡ ኢይሬእይዎ፡ ለኵሉ፡ ኵኔነ፡ እሳት፡ ነሥኡ፡ ሥጋሁ፡ ወደሙ፡ ለክርስቶስ፡ ወኮኑ፡ ውሉዱ፡ ወአኃዊሁ፡ ወራስያነ፡ መንግሥቱ ። ወካዕበ፡ አአኵተ[ከ]፡ እግዚኦ፡ እስመ፡ ተወከፍከኒ፡ ወስላቀ፡ ጸላኢየ፡ ኢረሰይከኒ ። እለ፡ መኑ፡ ጸላእቱ፡ ለአዳም፡ አኮኑ፡ ዲያብሎስ፡ወአጋንንቲሁ፡ እለ፡ ይፈቅዱ፡ አስሕቶ፡ ከመ፡ ያወርድዎ፡ ውስተ፡ አሚነ፡ ዚአሁ፡ ወአድኃንከኒ፡ እምእለ፡ ይወርዱ፡ ውስተ፡ ግብ፡ አኮኑ፡ ዲያብሎስ፡ ወአጋንንቲሁ ።
ወካዕበ፡ ይቤ፡ ዘምሩ፡ ለእግዚአብሔር፡ ጻድቃኑ፡ ወግነዩ፡ ለዝክረ፡ ቅድሳቱ፡ እስመ፡ መቅሠፍት፡ እመዓቱ፡ ወሕይወት፡ እምፈቃዱ፡ መቅሠፍትሰ፡ ሞት፡ ወመቃብር፡ ወሕይወትሰ፡ ትንሣኤ፡ እመቃብር፡ ወትፍሥሕት፡ ለዓለመ፡ ዓለም፡ ኦጴጥሮስ፡ ዘንተ፡ ምሥጢረ፡ ከመ፡ ትእመን፡ ቦቱ፡ ከመ፡ ተሣጋሎሙ፡ ለእለ፡ አምኑ፡ ወነሥኡ፡ ሥጋየ፡ ወደምየ፡ ኢይወርዱ፡ ዳግመ፡ ውስተ፡ ሲኦል፡ ውስተ፡ አሚነ፡ ዚአሁ፡ ለዲያብሎስ፡ ወአጋንንቲሁ፡ አእመርኩኑ፡ ዘንተ፡ ክብረ፡ ወሚመ፡ ብከ፡ ኑፋቄ፡ ውስተ፡ ልብከ፡ ወኢተአምን፡ በዘ፡ ነገርኩከ ። ― ።

